
ք.Մեղրի 2026 

ԳԼՈՒԽ 1. ԸՆԴՀԱՆՈՒՐ ԴՐՈՒՅԹՆԵՐ 
 

1.1. «Խաղաղության Խաչմերուկ» կուսակցությունը(այսուհետ՝ Կուսակցություն) Հայաստանի 
Հանրապետության քաղաքացիների կամավոր միավորում է, որի նպատակը հանրաքվեներին, 
պետական և տեղական ինքնակառավարման մարմինների ընտրություններին մասնակցելու և 

հասարակության ու պետության քաղաքական կյանքին մասնակցության այլ ձևերով ժողովրդի 
քաղաքական կամքի ձևավորմանն ու արտահայտմանը նպաստելն է։ 
1.2. Կուսակցության կազմավորման և գործունեության հետ կապված հարաբերությունները 

կարգավորվում են Հայաստանի Հանրապետության Սահմանադրությամբ, Հայաստանի 
Հանրապետության միջազգային պայմանագրերով, «Կուսակցությունների մասին» Հայաստանի 
Հանրապետության սահմանադրական օրենքով(այսուհետ` Օրենք), ինչպես նաև սույն 

կանոնադրությամբ(այսուհետ` Կանոնադրություն) ու Կուսակցության ծրագրով(այսուհետ` 
Ծրագիր)։  
1.3. Կուսակցության գործունեությունը հիմնվում է անդամության կամավորության, անդամների 

իրավահավասարության, սեռից, ռասայից, մաշկի գույնից, գույքային վիճակից, ծնունդից, 
հաշմանդամությունից, տարիքից, անձնական կամ սոցիալական բնույթի այլ հանգամանքներից 
կախված խտրականության արգելման, կուսակցության անկախության, ինքնակառավարման, 

կոլեգիալության, գործունեության թափանցիկության, հրապարակայնության և 
հաշվետվողականության սկզբունքների վրա: 
1.4. Հայաստանի Հանրապետության օրենսդրությամբ սահմանված կարգով գրանցում 

ստանալու պահից Կուսակցությունը ձեռք է բերում ոչ առևտրային իրավաբանական անձի 
կարգավիճակ ու ձգտելու է ՀՀ Սահմանադրության և օրենքների շրջանակներում ազատ և 
ժողովրդավարական ընտրությունների միջոցով ապահովել իր ներկայացվածությունը 

պետական կառավարման և տեղական ինքնակառավարման մարմիններում, մասնակցել 
պետական քաղաքականության մշակմանն ու իրականացմանը:  
1.5. Կուսակցության լրիվ անվանումն է. 

հայերեն լրիվ` «Խաղաղության Խաչմերուկ» կուսակցություն 
ռուսերեն`       Партия «Перекресток Мира» 

          անգլերեն`     «The Crossroads of the Peace» Party  
1.6. Կուսակցության խորհրդանիշն է երկու խաչվող ճանապարհները, որոնցից մեկը գալիս է 

դեպի Հայաստանի Հանրապետություն, իսկ մյուս ծայրին սպիտակագլուխ անգղն է, ով հսկում է 
ճանապարհը։ 
1.7. Կուսակցությունը կարող է ունենալ կլոր կնիք(հայերեն, ռուսերեն, անգլերեն գրառումներով 

ու խորհրդանիշով), դրոշ, պաշտոնաթղթեր և ձևաթղթեր, ինչպես նաև օրենքով սահմանված կամ 
չարգելված անհատականացման այլ միջոցներ։ 
1.8. Կուսակցության իրավաբանական հասցեն է` ՀՀ, Սյունիքի մարզ, ք. Մեղրի, Փարամազի 

փողոց, 6/1 տարածք։ 

  
ԳԼՈՒԽ 2.   ԿՈՒՍԱԿՑՈՒԹՅԱՆ ԳՈՐԾՈՒՆԵՈՒԹՅԱՆ 
 ՆՊԱՏԱԿՆԵՐՆ ՈՒ ԽՆԴԻՐՆԵՐԸ 
 
2.1. Կուսակցության գործունեության հիմնական նպատակերն են. 

 

 որպես ինքնիշխան, ժողովրդավարական, սոցիալական, իրավական պետություն 
Հայաստանի Հանրապետության կայացմանը նպաստելը, 

 Հայաստանի Հանրապետության ինքնիշխանության ամրապնդման, տարածքային 
ամբողջականության պահպանման ուղղությամբ գործուն քայլեր կատարելը, 

 Հայաստանի Հանրապետությունում իշխանությունների տարանջատման սկզբունքի 
հիման վրա իշխանության բոլոր երեք ճյուղերի կայացմանը, փոխադարձ զսպումների ու 
հակակշիռների համակարգերի զարգացմանն օժանդակելը, 

 Հայաստանի հանրապետությունում ակտիվ և պետականամետ քաղաքացիական 
հասարակության կառուցմանն ու ձևավորմանը ակտիվ մասնակցություն ունենալը, 

 Հայաստանի հանրապետությունում օրինականության, օրենքի առջև բոլորի 
հավասարության սահմանադրական սկզբունքների պահպանման, մարդու և քաղաքացու 
հիմնական իրավունքների և ազատությունների համակողմանի հարգմանն ու 
պաշտպանությանն ուղղված ինստիտուտների կայացմանը գործընթացին ակտիվ 
մասնակցություն ունենալը, 

 Հայաստանի Հանրապետություն հայրենադարձության կազմակերպմանը աջակցելը, 
ազգությամբ հայերի Հայաստանի Հանրապետության տարածք տեղափոխմանը և 
տեղավորմանը, նրանց՝ հասարակության մեջ ինտեգրման նպաստելն ու օժանդակելը, 

 Հայրենիք-սփյուռք կապերի ամրապնդումն ու զարգացումը, հայության մարդկային, 
տնտեսական, ֆինանսական, մտավոր ներուժի Հայաստանի Հանրապետության 
տարածքում կենտրոնացմանն ուղղված գործողությունների իրականացումը, 

 հայության մարդկային, տնտեսական, ֆինանսական, մտավոր ներուժի միավորումն ու 
օգտագործումը Հայաստանի Հանրապետութան ու սփյուռքի մարդկային, տնտեսական, 
ֆինանսական, մտավոր ներուժի պահպանության ու զարգացման համար, 

 Հայաստանի Հանրապետության մարզերի, սահմանամերձ բնակավայրերի տնտեսական, 
սոցիալական վիճակի բարելավումը, ամրապնդումը, սահմանամերձ բնակավայրերում 
բնակչության թվի աճին նպաստող գործընթացների կազմակերպումը,  

 երեխաների, կանանց, հաշմանդամություն ունեցող անձանց, զինծառայողների, 
աշխատողների, ազատազրկվածների իրավունքների պաշտպանությունը, 

 Հայաստանի Հանրապետության ազգային փոքրամասնությունների իրավունքների 
պաշտպանություն, նրանց ազգային ինքնության և ավանդույթների պահպանման համար 
պայմանների ապահովումը։ 

 
2.2. Իր նպատակներին հասնելու համար Կուսակցությունը լուծում է հետևյալ 
խնդիրները՝ 
 

 Իրականացնում է Կուսակցության գաղափարների, արժեքների ու սկզբունքների 
քարոզչություն Հայաստանի Հանրապետությունում ու սփյուռքում բնակվող հայերի 
շրջանում,  

 միջոցներ է ձեռնարկում և իրականացնում միջոցառումներ Կուսակցության 
գաղափարները, արժեքները ու սկզբունքները կիսող անձանց Կուսակցության 
անդամների շարքերում ներգրավելու, Կուսակցության համակիրների շրջանակների 
շարունակական ընդլայնման նպատակով, 

 ձևավորում է Կուսակցության գործունեության արդյունավետությունն ապահովող բարձր 
մասնագիտական որակներ ունեցող անձնակազմ և իրականացնում վերջինիս 
շարունակական համալրումն ու մասնագիտական որակների բարելավումը, 

 ձևավորում է Կուսակցության տարածքային կազմակերպությունների ակտիվ ցանց, 
 կատարում է գործողություններ ինչպես համապետական, այնպես էլ տեղական 

ինքնակառավարման մարմինների ընտրության ժամանակ ընտրական գործընթացներին 
մասնակցելու, ընտրովի մարմիններում ներկայացվածության շարունակական մեծացման 
և ընտրական ծրագրերի լիարժեք իրականացման համար, 

 ունենում է ակտիվ մասնակցություն հանրաքվեների անկցկացման ժամանակ, 
 իրականացնում է գործողություններ օտարերկրյա պետութուններում գործող 

կուսակցությունների հետ արտաքին կապերի ստեղծման ու շարունակական 
ամրապնդման ուղղությամբ, 

 ապահովում ու զարգացնում է կուսակցության վերահսկողական և 
հաշվետվողականության արդյունավետ մեխանիզմներ։ 

 

2.3. Իր առջև դրված նպատակների արդյունավետ կատարումն ապահովելու համար   
Կուսակցությունը կարող է.   

 

 համագործակցել պետական ու տեղական ինքնակառավարման մարմինների հետ, 
մասնակցություն ունենալ նրանց կողմից իրականացվող ծրագրերին,  



4   

 

 

 

 Կանոնադրությամբ հռչակված նպատակներից ու խնդիրներից բխող 

առաջարկություններ ներկայացնել պետական ու տեղական ինքնակառավարման 
մարմիններին, 

 Հայաստանի Հանրապետությունում հիմնել տարածքային և կառուցվածքային 

ստորաբաժանումներ, 
 առանց իրավաբանական անձ կազմավորելու այլ կուսակցությունների հետ ստեղծել 

դաշինքներ(միավորումներ), 

 համագործակցել ինչպես տեղական, այնպես էլ օտարերկրյա և միջազգային 
հասարակական կազմակերպությունների, հիմնադրամների այլ ոչ առևտրային 
կազմակերպությունների հետ, 

 հիմնադրել զանգվածային լրատվության միջոցներ, հրատարակչություններ, 
էլեկտրոնային կայքեր, 

 կազմակերպել և անցկացնել խաղաղ, առանց զենքի հավաքներ, այլ հրապարակային 

միջոցառումներ` խորհրդաժողովներ, սեմինարներ, կլոր սեղաններ, դասընթացներ, 
հանդիպումներ, քննարկումներ և այլն, 

 անցկացնել մշակութային, մարզական, կրթադաստիարակչական, հայրենասիրական 

տարաբնույթ միջոցառումներ Հայաստանի Հանրապետությունում և արտերկրում 
բնակվող հայերի շրջանում, 

 իր նպատակների իրականացմանն ուղղված գործունեության շրջանակներում ներգրավել 
ինչպես իր անդամների, այնպես էլ իր անդամ չհանդիսացող այլ անձանց նյութական և 

մարդկային ավանդները, 
 ինչպես Հայաստանի Հանրապետությունում, այնպես էլ օտարերկրյա պետություններում 

հովանավորել, կազմակերպել և իրականացնել հայկական մշակույթային, գիտա-

կրթական, պատմական ժառանգության ճանաչմանը և տարածմանն ուղղված 
միջոցառումներ, 

 հիմնել երիտասարդական կազմակերպություններ, կրթօջախներ, խմբակներ ու 

կրթական-զարգացման հաստատություններ, 
 նյութական, բարոյական և այլ օժանդակություն ցուցաբերել առանձին երեխաների, 

երիտասարդների, երիտասարդական կազմակերպությունների ու կրթօջախների, 

իրականացնել տաևաբնույթ բարեգործական ծրագրեր,  
 իրականացնել Հայաստանի Հանրապետության օրենսդրությամբ նախատեսված այլ 

գործողություններ, որոնք ուղղված կլինեն Կուսակցության գաղափարների տարածմանն 

ու հեղինակության բարձրացմանը: 

 
2.4. Կուսակցությունը պարտավոր է` 
 

2.4.1. պահպանել Հայաստանի Հանրապետության Սահմանադրության և օրենքների 
պահանջները,  

2.4.2. զերծ մնալ այնպիսի գործունեության իրականացումից կամ քարոզչությունից, որը կարող 
է հանգեցնել Հայաստանի Հանրապետության սահմանադրական կարգի բռնի տապալմանը կամ 
թուլացնել Հայաստանի Հանրապետության պետականությունը, ազգային անվտանգությունը, 
խարխլել պետական կամ հասարակական կարգը, համընդհանուր ընդունված 

բարոյականության նորմերը, ակտիվ պայքար մղել նման գործունեություն ծավալող անձանց ու 
կազմակերպությունների դեմ, 
2.4.3. Հայաստանի Հանրապետության օրենսդրությամբ սահմանված կարգով ու ժամկետներում 

հրապարակել հաշվետվություններ, հայտարարագրեր կամ այլ փաստաթղթեր, 
2.4.4. ապահովել իր անդամների ազատ և հավասար մասնակցության իրավունքը 
կուսակցության կառավարմանը, ստեղծել հնարավորություններ վերջիններիս` Կուսակցության 

ղեկավար մարմիններում առաջադրվելու, այդ ընտրություններին մասնակցելու և ընտրվելու 
համար, 
2.4.5. կրել Հայաստանի Հանրապետության օրենսդրությամբ սահմանված այլ 

պարտականություններ։ 

ԳԼՈՒԽ 3. ԿՈՒՍԱԿՑՈՒԹՅԱՆ ԱՆԴԱՄԸ, ԿՈՒՍԱԿՑՈՒԹՅԱՆՆ ԱՆԴԱՄԱԿՑԵԼՈՒ 
ԵՎ ԱՆԴԱՄՈՒԹՅՈՒՆԸ ԴԱԴԱՐԵՑՆԵԼՈՒ ՊԱՅՄԱՆՆԵՐՆ ՈՒ ԿԱՐԳԸ 

 

3.1. Կուսակցությանն անդամակցությունը կամավոր է և անհատական: 

3.2. Կուսակցության հիմնադիրներ և անդամներ կարող են լինել տասնութ տարին լրացած 
ընտրական իրավունք ունեցող Հայաստանի Հանրապետության քաղաքացիները, 
բացառությամբ այն անձանց, ում ՀՀ Սահմանադրության, Օրենքի կամ այլ իրավական ակտերի 

հիման վրա արգելվում է անդամագրվել կուսակցությունների։ 
3.3. Կուսակցության հիմնադիրները կուսակցության պետական գրանցումից հետո օրենքի ուժով 
դառնում են կուսակցության անդամներ: 
3.4. Կուսակցությանն անդամակցությունը կատարվում է Հայաստանի Հանրապետությունում 

ընտրելու իրավունք ունեցող քաղաքացու դիմումի հիման վրա` ելնելով Oրենքի 
կարգավորումներից ու Կանոնադրությամբ նախատեսված կարգից։ 
3.5. Կուսակցությանն անդամակցելու դիմումի ձևը հաստատում է Խորհուրդը։ 

3.6. Կուսակցությանն անդամակցելու դիմումը քննարկում և որոշում է կայացնում Խորհուրդը, 
որն իրավասու է դիմումի քննարկմանը՝ հրավիրել դիմումատուին։  
3.7. Կուսակցությանն անդամակցելու դիմումների մեծ քանակի դեպքում Խորհուրդն իրավասու 

է դիմումներն ուսումնասիրելու նպատակով ստեղծել հատուկ աշխատանքային խումբ։ 
3.8. Կուսակցությանն անդամակցելու պայմաններն են` 

 բացակայում են Կուսակցությանն անդամագրելու Օրենքով նախատեսված արգելքները, 
 դիմում ներկայացնողը ծանոթ է Կանոնադրության և Ծրագրի դրույթներին ու կիսում է 

Կուսակցության նպատակները ու ծրագրային դրույթները, 
 դիմում ներկայացնողը չի հանդիսանում այլ կուսակցության անդամ։ 

 

3.9. Կուսակցության անդամակցությունը դադարելու պայմաններն են. 
 

 Օրենքով նախատեսված դեպքերում, 
 Կուսակցության անդամի մահանալու, անգործունակ ճանաչվելու կամ վերջինիս հանդեպ 

պատրոնաժ սահմանվելու դեպքում, 
 Կուսակցության անդամի գրավոր դիմումի հիման վրա, 
 Կուսակցությունից հեռացվելու դեպքում, 
 Կուսակցության լուծարման դեպքում, 
 եթե անձը դադարել է համապատասխանել Օրենքով ու Կանոնադրությամբ սահմանված՝ 

Կուսակցության անդամին ներկայացվող պահանջներին: 
 

3.10. Կուսակցության անդամի իրավունքները.  
3.10.1. Կուսակցության անդամն իրավունք ունի` 

ա) ընտրել Կուսակցության Խորհրդի անդամներին, նախագահին, Կուսակցության այլ 
կառուցվածքային ստորաբաժանումների անդամներին, Կուսակցության վերահսկողություն 
իրականացնող մարմինների անդամներին. 

բ) ընտրվել Կուսակցության Խորհրդի անդամ, նախագահ, Կուսակցության այլ 
կառուցվածքային ստորաբաժանումների կազմում, Կուսակցության վերահսկողություն 
իրականացնող մարմինների կազմում, 

գ) ներկա գտնվել Կուսակցության Համագումարին, 
դ) ծանոթանալ Կուսակցության մարմինների արձանագրություններին, ստանալու այդ 

մարմինների ընդունած որոշումների պատճենները,  

ե) տեղեկատվություն ստանալ Կուսակցության ու նրա ղեկավար մարմինների 
գործունեության, Կուսակցության գույքի կառավարումից ստացված դրամական միջոցների 
վերաբերյալ, 

զ) Կուսակցության մարմինների քննարկմանը ներկայացնել հասարակական-քաղաքական 
կյանքի, Կուսակցության գործունեության ուղղությունների վերաբերյալ նախաձեռնություններ 
և առաջարկություններ, 

է) մասնակցել այն ժողովին կամ նիստին, որտեղ քննարկվում է իր անձին վերաբերող հարց 

կամ իր առաջարկությունը, արտահայտել իր կարծիքը քննարկվող հարցերի վերաբերյալ,  
ը) կասեցնել, վերականգնել կամ դադարեցնել իր անդամակցությունը Կուսակցությանը,  

թ) ստանալ Կուսակցության կանոնադրության, Կանոնադրության փոփոխությունների, 

Կուսակցության ղեկավար մարմինների կողմից ընդունված փաստաթղթերի պատճեններ, 
ինչպես նաև ստանալ Կուսակցության ֆինանսական հաշվետվությունների աուդիտն 
իրականացրած անկախ աուդիտորի եզրակացությունը, 

ժ) բողոքարկել Կուսակցության մարմինների որոշումներն ու գործողությունները, 
ի) օգտվել Հայաստանի Հանրապետության օրենսդրությամբ և Կանոնադրությամբ 

սահմանված այլ իրավունքներից։ 
 

3.11. Կուսակցության անդամի պարտականությունները.  
3.11.1. Կուսակցության անդամը պարտավոր է. 

ա) գործել ՀՀ Սահմանադրության, Օրենքի, Կանոնադրության ու Ծրագրի շրջանակներում, 

զերծ մնալ այնպիսի գործողությունների կատարումից, որոնք կհակասեն Կանոնադրությանն ու 
Ծրագրին, կարող են վնաս հասցնել Կուսակցության բարի համբավին ու հեղինակությանը, 

բ) առանց Խորհրդի թույլտվության չհրապարակել Համագումարի, Կուսակցության 

ժողովների, քննարկումների ընթացքում կազմված փաստաթղթերը(վերջիններիս 
բովանդակությունը) կամ իրեն հայտնի դարձած որևէ այլ տեղեկություն, 

գ) ակտիվ մասնակցություն ունենալ Կուսակցական կյանքին, մասնակցել Համագումարին, 

Կուսակցության ժողովներին, քննարկումներին, որի ընթացքում ցուցաբերել հարգալից 
վերաբերմունք վերջիններիս այլ մասնակիցների նկատմամբ, հարգել այլոց կարծիք ունենալու 
ու հայտնելու իրավունքը, 

դ) զերծ մնալ այնպիսի արարքի կատարումից, որն իր մեջ հանցագործության, զանցանքի 
կամ այլ իրավախախտման հատկանիշներ է պարունակում, 

ե) ներկայացնել գրավոր բացատրություն կարգապահական հանձնաժողովին իր մասով 

նախաձեռնված կարգապահական վարույթի շրջանակներում քննարկվող հարցերի վերաբերյալ 
կամ գրավոր դիմումով տեղեկացնել բացատրություն ներկայացնելու իր իարվունքից 
հրաժարվելու վերաբերյալ, 

զ) մասնակցել կուսակցության նախընտրական քարոզչությանը, 
է) կատարել Կանոնադրությամբ նախատեսված այլ գործողություններ: 

 

3.12. Կուսակցության անդամի նկատմամբ կիրառվող կարգապահական 
պատասխանատվության միջոցները, դրանց կիրառման հիմքերն ու կարգը, դրանք 
կիրառող իրավասու մարմինները: 
 

3.12.1. Կանոնադրությամբ իր վրա դրված պարտականությունները չկատարելու կամ ոչ 

պատշաճ կատարելու, Կուսակցության ծրագրային դրույթներից ու սկզբունքներից շեղվելու, 
Կուսակցության ղեկավար մարմինների որոշումները չկատարելու կամ որոշումներին հակառակ 
գործողություններ կատարելու դեպքում Կուսակցության անդամը կարող է ենթարկվել 

կարգապահական պատասխանատվության Կանոնադրությամբ սահմանված կարգով։ 
3.12.2. Կուսակցության անդամի նկատմամբ կարող են կիրառվել կարգապահական 

պատասխանատվության հետևյալ տեսակները. 
 

ա) զգուշացում, 
բ) նկատողություն, 
գ) խիստ նկատողություն, 
դ) Կուսակցությունից հեռացում: 

 

3.12.3. Կուսակցության անդամի նկատմամբ կարգապահական պատասխանատվություն 

միջոց կարող է կիրառվել կարգապահական վարույթի արդյունքում, որի նախաձեռնման համար 
հիմք է հանդիսանում խախտման վերաբերյալ համապատասխան բողոքը կամ խախտման 
հայտնաբերումը այլ եղանակով։  

3.12.4. Կուսակցության Խորհուրդը ոչ ուշ, քան բողոքի ստացումից 5(հինգ) օրվա ընթացքում 
կայացնում է որոշում կարգապահական հանձնաժողով ձևավորելու վերաբերյալ, որը քննում է 
բողոքը կամ արձանագրված խախտումը։ 

3.12.5. Կարգապահական հանձնաժողովի կազմում կարող են ընդգրկվել Խորհրդի անդամ 
չհանդիսացող Կուսակցության առնվազն 3 անդամ։  

3.12.6. Կարգապահական հանձնաժողովը կազմավորումից հետո ոչ ուշ, քան 15(տասնհինգ) 

օրվա ընթացքում կատարում է գործողություններ Կուսակցության անդամին վերագրվող 
կարգապահական խախտման առկայությունը պարզելու ուղղությամբ. այդ թվում` գրավոր 
բացատրություններ է ստանում բողոք ներկայացնող անձից, Կուսակցության այն անդամից կամ 

անդամներից, ում վերագրվում է կարգապահական խախտումը, ինչպես նաև միջոցներ է 
ձեռնարկում այլ աղբյուրներից տեղեկատվություն ստանալու վերաբերյալ` հարկ եղած դեպքում 
գրավոր բացատրություններ վերցնելով նաև երրորդ անձանցից։ 

3.12.7. Կարգապահական հանձնաժողովը կարգապահական գործի քննության արդյունքների 
արդյունքներով զեկույց է ներկայացնում Խորհրդին` Կուսակցության անդամի կամ անդամների 
կարգապահական պատասխանատվության ենթարկելու հարցը որոշելու համար։ 

3.12.8. Կարգապահական հանձնաժողովի կողմից ներկայացված գրավոր զեկույցի հիման 
վրա Կուսակցության Խորհուրդը որոշում է կայացնում Կուսակցության անդամի նկատմամբ 
կարգապահական պատասխանատվություն կիրառելու կամ չկիրառելու վերաբերյալ: 

 
ԳԼՈՒԽ 4. ԿՈՒՍԱԿՑՈՒԹՅԱՆ ԿԱՌՈՒՑՎԱԾՔԸ. ՄԱՐՄԻՆՆԵՐԸ. 
 

4.1. Կուսակցության մարմիններն են` 
 

 Կուսակցության համագումարը(Համագումար), 
 Կուսակցության Գործադիր խորհուրդը(Խորհուրդ), 
 Կուսակցության վերահսկիչ-վերստուգիչ կոմիտեն(Կոմիտե), 
 Կուսակցության երիտասարդական միությունը(Երիտասարդական միություն)։ 
 

4.1.1. Կուսակցության Խորհուրդը կարող է որոշում կայացել տարածքային 

ստորաբաժանումներ հիմնելու մասին, որոնք ենթակա են պետական հաշվառման՝ Օրենքով 
սահմանված կարգով։ 

4.1.2. Կուսակցության Խորհուրդը կարող է որոշում կայացել Կուսակցության ժամանակավոր 
գործող մարմիններ ստեղծելու վերաբերյալ, որոնց գործառույթները, գործունեության 

կանոնակարգն ու ժամկետները սահմանվում է Համագումարի կողմից։ 
4.1.3. Կուսակցության ղեկավար մարմիններն ու նրա տարածքային ստորաբաժանումները 

կարող են գտնվել միայն Հայաստանի Հանրապետության տարածքում: Այլ պետություններում 

կուսակցությունը կարող է ունենալ միայն ներկայացուցչություններ: 
 

4.2. Կուսակցության համագումարը. Կուսակցության համագումարը կուսակցության 

կառավարման բարձրագույն մարմինն է, որի ընդունած որոշումները պարտադիր են 
կուսակցության բոլոր մարմինների և անդամների համար, իսկ Կուսակցության բոլոր ընտրված 
մարմինները հաշվետու են Համագումարին:  

Համագումարները կարող են լինել հերթական` Օրենքով և(կամ) Կանոնադրությամբ 
սահմանված պարբերականությամբ կամ արտահերթ` ցանկացած ժամանակ Խորհրդի 
որոշմամբ սույն կանոնադրության 4.2.3. կետով նախատեսված դեպքերում։ 

Համագումարին ձայնի իրավունքով կարող են մասնակցել Կուսակցության բոլոր 
անդամները։ 

 

4.2.1. Կուսակցության հերթական Համագումարը հրավիրվում է Նախագահի կամ Խորհրդի 

կողմից՝ ոչ ուշ, քան երեք տարին մեկ անգամ, եթե Օրենքով Համագումարի անցկազման 
նվազագույն այլ պարբերականության ժամկետ չի սահմանվում:  

4.2.2. Կուսակցության համագումարը` 

 լսում և հաստատում է կուսակցության նախագահի հաշվետվությունը կուսակցության 
նախագահի ու Խորհրդի գործունեության մասին, 

 քննարկում ու հաստատում է Ծրագիրը, Կանոնադրությունը և դրանցում առաջարկվող 
փոփոխություններն ու լրացումները, 

 ընտրում է Կուսակցության նախագահ` մինչև հաջորդ հերթական համագումարը 
ժամկետով, 

 ընտրում է Խորհուրդ` մինչև հաջորդ հերթական համագումարը ժամկետով, 

 որոշում է Կուսակցության ռազմավարական քաղաքական ուղին, կուսակցության 
նպատակների ու խնդիրների իրագործման գործելակերպն ու իրականացման 
ուղղությունները, 

 լսում ու հաստատում է Կուսակցության վերահսկիչ-վերստուգիչ կոմիտեի 
հաշվետվությունը, 

 որոշում է վերահսկիչ-վերստուգիչ կոմիտեի անդամների թիվը ու բաց քվեարկությամբ 
ընտրում կուսակցության վերահսկիչ-վերստուգիչ կոմիտե` մինչև հաջորդ հերթական 
համագումարը ժամկետով, 

 հաստատում է Ազգային ժողովի հերթական ընտրություններում կուսակցության 
ընտրական ցուցակում թեկնածուների առնվազն առաջին երեք տասնյակին, իսկ 
դաշինքով ընտրություններին մասնակցելու դեպքում` կուսակցությունների դաշինքի 
ընտրական ցուցակում թեկնածուների առնվազն երեք տասնյակին, 

 որոշում է ընդունում Կուսակցության վերակազմակերպման կամ լուծարման մասին, 
 ընդունում է որոշումներ Օրենքով ու Կանոնադրությամբ Համագումարի բացառիկ 

իրավասություններին վերապահված հարցերով:  
 

4.2.3. Կուսակցության արտահերթ Համագումարը. Կուսակցության արտահերթ 

Համագումարը հրավիրվում է Խորհրդի որոշմամբ, հետևյալ դեպքերում` 
 

 կուսակցության նախագահի առաջարկությամբ, կամ  
 Խորհրդի անդամների ընդհանուր թվի 1/3-ի առաջարկությամբ, կամ  

 կուսակցության անդամների ընդհանուր թվի առնվազն 1/5-ի պահանջով։ 
    

 4.2.4. Կուսակցության անդամների ընդհանուր թվի առնվազն 1/5-ի պահանջով արտահերթ 
համագումար սահմանվելու դեպքում, պարտադիր պետք է սահմանվի արտահերթ 

համագումարի օրակարգն ու Համագումարի անցկացման ժամկետը:  
 Նման դեպքում Խորհուրդը պարտավոր է ընդունել որոշում նախաձեռնողների սահմանած 
օրակարգով և ժամկետում արտահերթ համագումար անցկացնելու վերաբերյալ։ 

4.2.5. Կուսակցության արտահերթ Համագումարը կարող է վաղաժամկետ դադարեցնել 
Համագումարի կողմից ընտրված անձանց պաշտոնավարումը ու Կանոնադրությամբ 
սահմանված կարգով իրականացնել նոր ընտրություններ: 

4.2.6. Կուսակցության համագումարն իրավազոր է, եթե մասնակցում են Կուսակցության 
անդամների ընդհանուր թվի առնվազն կեսը։ 

4.2.7. Կուսակցության համագումարում որոշումներն ընդունվում են բաց կամ փակ 
քվեարկությամբ ձայների հետևյալ համամասնությամբ. 

4.2.7.1. Համագումարին ձայնի իրավունք ունեցող մասնակիցների ընդհանուր թվի ձայների 
մեծամասնությամբ, եթե քվեարկության են դրվել հետևյալ հարցերը`  
o Կուսակցության կանոնադրությունում և ծրագրում փոփոխություններ և 

լրացումների կատարումը,  
o Կուսակցության նախագահի, Խորհրդի, Կոմիտեի, Երիտասարդական 

միության ընտրութունը,  

o կուսակցության վերակազմակերպման ու լուծարման մասին որոշումների 
ընդունում: 

4.2.8. Համագումարի մյուս որոշումներն ընդունվում են Համագումարին մասնակցող 

Կուսակցության անդամների ձայների մեծամասնությամբ: 
4.2.9. Կուսակցության նախագահը և Խորհուրդը ընտրվում են գաղտնի քվեարկությամբ: 
4.2.10. Համագումարի մյուս որոշումները ընդունվում են բաց քվեարկությամբ, եթե գաղտնի 

քվեարկության պահանջ չի ներկայացվում համագումարում ձայնի իրավունք ունեցող ներկա 
մասնակիցների առնվազն 1/3-ի պահանջով: 
 

4.3. Կուսակցության Գործադիր խորհուրդը. Կուսակցության Գործադիր խորհուրդը 

Կուսակցության մշտապես գործող կառավարման բարձրագույն գործադիր մարմինն է, որը նաև 
հսկողություն է իրականացնում Կուսակցության, վերջինիս այլ մարմինների, Կուսակցության 
անդամների գործունեության նկատմամբ:  

4.3.1. Կուսակցության Խորհուրդը բաղկացած է Նախագահից և առնվազն 6 անդամից, ովքեր 

ընտրվում են Համագումարի կողմից. Կուսակցության Նախագահն ու Խորհրդի անդամները չեն 
կարող զբաղեցնել կուսակցական այլ պաշտոն։ 

4.3.2. Կուսակցության նախագահը ի պաշտոնե ղեկավարում է Խորհուրդը, իսկ վերջինիս 

ժամանակավոր բացակայության դեպքում նրա որոշմամբ, իսկ նրա կողմից որոշում կայացնելու 
անհնարինության(հանկարծակի հիվանդություն, ժամանակավոր անաշխատունակություն, 
անազատություն և այլն) Կուսակցության նախագահին ժամանակավորապես փոխարինում է 

Խորդրդի տարիքով ամենավագ անդամը, եթե Խորհրդի կողմից որոշում չի կայացվում 
Կուսակցության նախագահին Խորհրդի այլ անդամով ժամանակավորապես փոխարինելու 
վերաբերյալ: 

4.3.3. Խորհրդի կազմը կարող է բաղկացած լինել յոթից ավելի անդամից, եթե Համագումարի 
կողմից կայացվել է որոշում Խորհրդի կազմը ընդլայնելու վերաբերյալ, սակայն պայմանով, որ 
Խորհուրդի անդամների թիվը պետք է լինի կենտ։ 

4.3.4. Խորհուրդը գործում է մինչև հաջորդ Համագումարը, եթե Կանոնադրության 3.9. կետում 
նախատեսված հիմքերից որևէ մեկով տեղի չի ունեցել Խորհրդի կազմի նվազում մինչև 4 
անդամի. նման դեպքում ոչ ուշ, քան 1(մեկ) ամսվա ընթացքում Կուսակցության նախագահի 

կողմից հրավիրվում է նոր Համագումար, որպեսզի ձևավորվի Կուսակցության նոր Խորհրդի 
կազմն ու ընտրվի Կուսակցության նախագահը։  

4.3.5.  Խորհրդի անդամի թեկնածու կարող է դառնալ Կուսակցության յուրաքանչյուր 
անդամ` ինքնառաջադրման կարգով կամ Կուսակցության առնվազն 10 անդամի կողմից 

առաջադրվելու դեպքում։ 
4.3.6.  Խորհրդի անդամի թեկնածու չի կարող առաջադրվել Կուսակցության այն անդամը, 

ում նկատմամբ առաջադրմանը նախորդող 1(մեկ) տարվա ընթացքում կիրառվել է 

կարգապահական պատասխանատվության որևէ միջոց։ 
4.3.7.  Խորհրդի նիստերը կարող են լինել հերթական(ոչ ուշ, քան 2 ամիսը մեկ անգամ) կամ 

արտահերթ` ըստ անհրաժեշտության։ 

4.3.8.  Խորհրդի նիստերին վերջինիս հրավերով կարող են մասնակցել նաև Կուսակցության 
անդամ հանդիսացող այլ անձինք, ինչպես նաև հատուկ դեպքերում Կուսակցության անդամ 
չհանդիսացող այլ անձինք։ 

4.3.9.  Խորհրդի նիստերը հրավիրվում են Կուսակցության նախագահի կողմից, ով 
սահմանում է նաև նիստերի անցկացման ժամկետները: Նիստի օրակարգը տրամադրվում է 
Խորհրդի անդամներին ոչ ուշ, քան նիստից 5 օր առաջ: 

4.3.10. Խորհրդի անդամների 1/3-ի դիմումով կարող են անցկացվել նաև արտահերթ նիստ, 
որի օրակարգը և անցկացման ժամկետները սահմանվում է արտահերթ նիստ անցկացնելու 
նախաձեռնությամբ հանդես եկած Խորհրդի անդամների կողմից արտահերթ նիստ անցկացնելու 

վերաբերյալ դիմումում: 
     4.3.11. Կուսակցության Խորհուրդը` 

 հաստատում է ու փոփոխում է Կուսակցության ծրագրի հիմնադրույթները և 
կանոնադրական փաստաթղթերի նախագծերը, որոշում է կայացնում դրանք 
համագումարին ներկայացնելու մասին, 

 լսում է Կուսակցության նախագահի հաղորդումը իր գործունեության մասին, 

 քննարկում է Ազգային ժողովի ընտրություններին դաշինքի կազմով մասնակցելու 
հարցը, 

 հաստատում Կուսակցության նախընտրական ծրագիրը, 

 քննարկում է Ազգային ժողովի ընտրություններում՝ Կուսակցության, իսկ դաշինքով 
ընտրություններին մասնակցելու դեպքում` կուսակցությունների դաշինքի 
ընտրական ցուցակը, 

 որոշում է կայացնում Ազգային ժողովի հերթական ընտրություններում՝ 
կուսակցության ընտրական ցուցակում առնվազն առաջին երեք տասնյակի, իսկ 

դաշինքով ընտրություններին մասնակցելու դեպքում` կուսակցությունների դաշինքի 
ընտրական ցուցակում թեկնածուների առնվազն երեք տասնյակի ցուցակը 
համագումարին ներկայացնելու մասին, 

 հաստատում է Կուսակցության նախագահի կողմից առաջադրված կուսակցության 
նախագահի տեղակալների, կուսակցության հանձնաժողովների նախագահների և 
ոլորտային ստորաբաժանումների ղեկավարների թեկնածությունները, 

 հաստատում է կուսակցության գործադիր մարմնի հավանությանն արժանացած` 
Ազգային ժողովի և կառավարության քաղաքական պաշտոններում նշանակման կամ 
ընտրության ներկայացվող կուսակցության թեկնածուներին, 

 որոշում է կայացնում այլ պետությունների կուսակցությունների հետ 
համագործակցելու, միջազգային միություններին և ասոցիացիաներին 

անդամագրվելու մասին։ 
 

     4.3.12. Կուսակցության նախագահը` 
 Կուսակցության նախագահը ի պաշտոնե Խորհրդի ղեկավարն է: 

 Կուսակցության նախագահի թեկնածություններն առաջադրվում են 
Համագումարում՝ ձայնի իրավունք ունեցող մասնակիցների կողմից, այդ թվում` 
ինքնառաջադրման կարգով։ 

 Այն դեպքում, եթե Կուսակցության նախագահի պաշտոնի համար առաջադրվել է մեկ 
թեկնածու ու նա չի ստացել անհրաժեշտ թվով ձայներ, ապա տեղի է ունենում նոր 
առաջադրում, ընդ որում չընտրված թեկնածուի նոր առաջադրում չի թույլատրվում:  

Եթե առաջադրվել են մեկից ավելի թեկնածուներ ու թեկնածուներից ոչ մեկը չի 

ստացել անհրաժեշտ թվով ձայներ, ապա անցկացվում է ընտրության երկրորդ փուլ, 
որին կարող են մասնակցել առաջին փուլում առավել ձայներ ստացած երկու 
թեկնածուները: Եթե երկրորդ փուլի արդյունքում որևէ թեկնածու չի ստացել 

անհրաժեշտ թվով ձայներ, ապա տեղի է ունենում նոր առաջադրում, ընդ որում 
չընտրված թեկնածուների նոր առաջադրում չի թույլատրվում։ 

    4.3.13.  Կուսակցության նախագահն ունի հետևյալ գործառույթները. 
 

 իրականացնում է կուսակցության ընդհանուր քաղաքական ղեկավարումը, 
ապահովում է Կուսակցության գործունեության բնականոն ընթացքը, 

 հանդես է գալիս Կուսակցության անունից այլ մարմինների և անձանց հետ 
հարաբերություններում կամ այդ նպատակով լիազորում է Կուսակցության այլ 
անդամների, 

 Կուսակցության անունից գործում է առանց լիազորագրի, տալիս է լիազորագրեր, 
ստորագրում է փաստաթղթեր,  

 վարում է Կուսակցության Համագումարները, 

 կազմակերպում, ղեկավարում ու վերահսկում է Կուսակցության համագումարի 
որոշումների կատարման ընթացքը, 

 իր ստորագրությամբ հաստատում է Խորհրդի որոշումները, 
 փոփոխություններ է կատարում Համագումարի կողմից Ազգային ժողովի 

ընտրությունների համար հաստատված ընտրական ցուցակներում, եթե 
համագումարի կողմից հաստատվելուց հետո ընտրական ցուցակում փոփոխություն 

կատարելու անհրաժեշտությունն առաջացել է Կուսակցության կամքից անկախ 
պատճառներով, 

 Խորհրդի հաստատմանն է ներկայացնում Կուսակցության տարբեր մարմինների ու 
ստորաբաժանումների ղեկավարների թեկնածությունները, 

 Խորհրդի հաստատմանն է ներկայացնում Ազգային ժողովում և ՀՀ 
Կառավարությունում քաղաքական պաշտոններում նշանակման ենթակա կամ 
ընտրության ներկայացվող թեկնածուներին, 

 հաստատում և օրենքով սահմանված կարգով ու ժամկետում պետական լիազոր 
մարմին է ներկայացնում Կուսակցության ֆինանսական հաշվետվությունները, 

 յուրաքանչյուր տարի Հայաստանի Հանրապետության հրապարակային 
ծանուցումների պաշտոնական ինտերնետային կայքում հրապարակում է 
կուսակցության ֆինանսական և գույքի օգտագործման վերաբերյալ 

հաշվետվությունները, 

 Խորհրդի հաստատմանն է ներկայացնում Կուսակցության տարածքային 
ստորաբաժանման ձևավորման կամ վերջինիս գործունեության դադարեցման 
առաջարկներ, 

 կազմավորում է Կուսակցության աշխատակազմը, սահմանված կարգով 
աշխատանքի է ընդունում և աշխատանքից ազատում Կուսակցության 
աշխատակիցներին, վերջիններիս հետ կնքում աշխատանքային պայմանագրեր, 

 Կուսակցության աշխատակիցների նկատմամբ կիրառում է կարգապահական 
պատասխանատվության միջոցներ, 

 տնօրինում է կուսակցության գույքը ու դրամական միջոցները կուսակցության 
անունից կնքում է քաղաքացիաիրավական գործարքներ, 

 Կուսակցության համար բանկերում բացում է հաշիվներ, 

 իրականացնում է ՀՀ օրենսդրությամբ, Օրենքով, Կանոնադրությամբ իր վրա դրված 
այլ պարտականություններ։ 

 

4.4. Կուսակցության տարածքային ստորաբաժանումները. Կուսակցության 
տարածքային ստորաբաժանումները ստեղծվում են տարածքային հատկանիշով՝ Հայաստանի 

Հանրապետության մարզերում. խոշոր քաղաքներում, համայնքներում և Երևան քաղաքի 
վարչական շրջաններում, եթե դրանցում կա Կուսակցության առնվազն 10 անդամ, իսկ 10-ից 
պակաս անդամ ունենալու դեպքում կարող են լուծարվել Խորհրդի որոշմամբ։  

4.4.1. Կուսակցության տարածքային ստորաբաժանումներն օգտագործում են Կուսակցության 
անվանումը՝ նշելով համապատասխան տարածքի անվանումը: 
4.4.2. Տարածքային ստորաբաժանման անդամների հերթական ժողովը կարող են լինել 

հերթական և արտահերթ։ Հերթական ժողովները հրավիրվում են տարին մեկ անգամ, իսկ 
արտահերթ ժողովները հրավիրվում են ըստ անհրաժեշտության` Տարածքային 
ստորաբաժանման ղեկավարի կամ անդամների կողմից: 

4.4.3. Տարածքային ստորաբաժանման ժողովն իրավասու է, եթե դրան մասնակցում են 
Տարածքային ստորաբաժանման մեջ հաշվառված Կուսակցության անդամների առնվազն 2/3-ը։ 
4.4.4. Տարածքային ստորաբաժանման ղեկավար մարմինը Տարածքային քարտուղարությունն է, 

որը բաղկացած է 3 անդամից՝ Տարածքային ստորաբաժանման ղեկավարից ու նրա երկու 
տեղակալներից։ 
4.4.5. Տարածքային ստորաբաժանման անդամների ժողովն իր կազմից ժողովի մասնակցողների 

ձայների պարզ մեծամասնությամբ մեկ տարի ժամկետով ընտրում է Տարածքային 
ստորաբաժանման ղեկավարին ու նրա երկու տեղակալներին։ 
4.4.6. Տարածքային ստորաբաժանման ղեկավարի, իսկ նրա բացակայությամբ տեղակալներից 
տարիքով ավագը հրավիրում է Տարածքային ստորաբաժանման անդամների հերթական և 

արտահերթ ժողովներ, համակարգում է տարածքային ստորաբաժանման գործունեությունը, 
հաստատում է Կուսակցության Խորհրդին ներկայացվող հաշվետվությունը։ 
4.4.7. Տարածքային ստորաբաժանման անդամների արտահերթ ժողով կարող է հրավիրվել նաև 

դրա անդամների առնվազն 1/3-ի պահանջով նրանց ներկայացրած օրակարգով: 
4.4.8. Տարածքային ստորաբաժանման ղեկավարը կազմակերպում է տարածքային 
ստորաբաժանման գործունեությունը ու ղեկավարում է վերջինիս աշխատանքները, ապահովում 

է Տարածքային ստորաբաժանման անդամների ժողովի անցկացման վայրի ու ժամանակի մասին 
ողջամիտ ժամկետներում և պատշաճ կերպով ծանուցումը, Կուսակցության Խորհրդին է 
ներկայացնում Տարածքային ստորաբաժանման գործունեության, նրան հատկացված գույքի 

օգտագործման ու կառավարման վերաբերյալ հաշվետվություն, համակարգում ու 
կազմակերպում է Կուսակցությանն անդամակցելու նպատակով տարածքային 
ստորաբաժանմանը դիմած քաղաքացիների դիմումների ներկայացման աշխատանքները։ 
 

4.5. Կուսակցության վերահսկիչ-վերստուգիչ կոմիտեն. 
 

4.5.1. Կուսակցության ֆինանսական գործունեության վերահսկման նպատակով, Համագումարի 

կողմից ընտրվում է վերահսկիչ-վերստուգիչ կոմիտեն` հերթական համագումարների միջև 
ընկած ժամանակահատվածով:  
4.5.2. Կոմիտեի անդամը չի կարող միաժամանակ պաշտոն զբաղեցնել Կուսակցության որևէ այլ 

մարմնի կամ ստորաբաժանման կազմում։ 

4.5.3. Կոմիտեն բաղկացած է նախագահից և առնվազն 5 անդամից: 

4.5.4. Կոմիտեի նիստերը հրավիրվում են ոչ պակաս, քան երեք ամիսը մեկ անգամ: Նիստ կարող 
են հրավիրել` Կոմիտեի նախագահը կամ անդամների առնվազն 1/3-ը: Նիստն իրավազոր է, եթե 
նիստին մասնակցում է Կոմիտեի անդամների ընդհանուր թվի կեսից ավելին: 

4.5.5. Կոմիտեն որոշումներն ընդունում է նիստի մասնակիցների ձայների պարզ 
մեծամասնությամբ: Կոմիտեն հաշվետու է Համագումարին: 
4.5.6. Վերահսկիչ-վերստուգիչ կոմիտեն` 

 վերահսկողություն է իրականացնում Կուսակցության, վերջինիս առանձին մարմինների 
ու ստորաբաժանումների ընդհանուր և ֆինանսատնտեսական գործունեության 
նկատմամբ, 

 վերահսկում է կուսակցության դրամական միջոցների ձևավորման և ծախսման 
գործընթացները, 

 ստուգում է դրամական միջոցների մուտքերի և ելքերի օրինականությունը, 

 վերահսկում է Կուսակցության գույքի տնօրինման, տիրապետման և օգտագործման 
գործընթացները, 

 ստուգում է Կուսակցության գույքի հետ կապված գործընթացների իրականացման 
օրինականությունը: 

 
ԳԼՈՒԽ 5. ԿՈՒՍԱԿՑՈՒԹՅԱՆ ԳՈՒՅՔԸ ԵՎ ԴՐԱՄԱԿԱՆ ՄԻՋՈՑՆԵՐԸ 
 
5.1. Կուսակցության սեփականությունը, այդ թվում` կանոնադրական խնդիրների 
իրականացման համար անհրաժեշտ շինությունները, տրանսպորտային միջոցները և այլ գույքը, 

գոյանում են` նվիրատվություններից, սահմանված կարգով իրականացված գործունեությունից 
և Հայաստանի Հանրապետության օրենսդրությամբ չարգելված այլ աղբյուրներից ստացումից: 
5.2. Կուսակցության կողմից ստացված, ինչպես նաև նրա սեփական միջոցների հաշվին 

ստեղծված և (կամ) ձեռք բերված գույքի սեփականատերը Կուսակցությունն է:  
5.3. Կուսակցության մարմիններն ու ստորաբաժանումները Կուսակցության գույքը 
տիրապետում և օգտագործում են Կուսակցության նախագահի կամ Խորհրդի կողմից 

նախանշված սահմաններում ու կարգով: 
5.4. Դրամական միջոցները ձևավորվում են անդամավճարներից(անդամավճար սահմանված 
լինելու դեպքում), օրենքով նախատեսված նվիրատվություններից, օրենքով նախատեսված 

բյուջետային ֆինանսավորումից, քաղաքացիական իրավական գործարքներից և 
օրենսդրությամբ չարգելված այլ մուտքերից: 
5.5. Կուսակցության գույքն ու դրամական միջոցները տնօրինում է Նախագահը, Խորհրդի 

համաձայնությամբ` ըստ վերջինիս կողմից հաստատված նախահաշվի և կարգի: 

 
ԳԼՈՒԽ 6. ԿՈՒՍԱԿՑՈՒԹՅԱՆ ՄԻՋԱԶԳԱՅԻՆ ԳՈՐԾՈՒՆԵՈՒԹՅՈՒՆԸ 
 

6.1. Կուսակցությունն իրավունք ունի կապեր հաստատելու ու պահպանելու օտարերկրյա 
պետությունների քաղաքական կուսակցությունների, հասարակական միավորումների, 

միջազգային կազմակերպությունների հետ, կնքելու համագործակցության մասին 
համաձայնագրեր և իրականացնելու այլ միջոցառումներ, որոնք չեն հակասում Հայաստանի 
Հանրապետության Սահմանադրությանը, Օրենքին, միջազգային պայմանագրերին, 

Հայաստանի Հանրապետության այլ օրենքներին։ 
6.2. Կուսակցությունն իրավունք ունի անդամակցելու միջազգային միությունների։ 

 

ԳԼՈՒԽ 7. ԿՈՒՍԱԿՑՈՒԹՅԱՆ ՎԵՐԱԿԱԶՄԱԿԵՐՊՈՒՄԸ, ԼՈՒԾԱՐՈՒՄԸ ԵՎ 
ԳՈՐԾՈՒՆԵՈՒԹՅԱՆ ԱՐԳԵԼՈՒՄԸ 

 

7.1. Կուսակցության վերակազմակերպումը(միաձուլվելը, միանալը, բաժանվելն ու անջատվելը) 
կատարվում է Համագումարի որոշմամբ՝ Օրենքով ու Կանոնադրությամբ սահմանված կարգով։  

7.2. Կուսակցության լուծարումը կատարվում է Համագումարի որոշման հիման վրա` Օրենքով 

սահմանված դեպքերում, Հայաստանի Հանրապետության քաղաքացիական օրենսդրությամբ 
սահմանված կարգով։  
7.3. Կուսակցության գործունեությունը կասեցվում կամ արգելվում է Հայաստանի 

Հանրապետության օրենսդրությամբ նախատեսված դեպքերում ու կարգով։  
7.4. Լուծարման դեպքում՝ Կուսակցության պարտատերերի պահանջները բավարարելուց հետո 
մնացած գույքը ուղղվում է Կուսակցության կանոնադրությամբ նախատեսված նպատակներին, 

իսկ դրա անհնարինության դեպքում փոխանցվում է Հայաստանի Հանրապետության պետական 
բյուջե: 

ՀԱՎԵԼՎԱԾ 1  

«ԽԱՂԱՂՈՒԹՅԱՆ ԽԱՉՄԵՐՈՒԿ» կուսակցության 
խորհրդանիշի նկարագրությունն ու պատկերը 

  

 
 

 

 
 
  

Սույն հավելվածը բաղկացած է 1(էջից) էջից և հանդիսանում է  

«ԽԱՂԱՂՈՒԹՅԱՆ ԽԱՉՄԵՐՈՒԿ» կուսակցության 
կանոնադրության բաղկացուցիչ մասը, ուժի մեջ է նրա հետ միասին: 

